Ekologiya və Təbii Sərvətlər Nazirliyi tərəfindən “Ölkənin Kür-Araz boyu kəndlərinin ekoloji təmiz su ilə təminatının yaxşılaşdırılması”  üzrə görülmüş işlər barədə

Dövlət başçısının 28 sentyabr 2006-cı il tarixli sərəncamı ilə təsdiq edilmiş “Azərbaycan Respublikasında ekoloji vəziyyətin yaxşılaşdırılmasına dair 2006-2010-cu illər üçün Kompleks Tədbirlər Planına müvafiq olaraq ekoloji vəziyyətin yaxşılaşdırılması üzrə ETSN-nə mühüm ekoloji problemlərin həlli tapşırılmışdır. Proqramdan irəli gələn məsələlərin həlli məqsədilə Azərbaycan Respublikası Prezidentinin 2007–ci il 20 iyun tarixli "Əhalinin ekoloji cəhətdən təmiz su ilə təminatının yaxşılaşdırılması ilə əlaqədar bəzi tədbirlər haqqında" Sərəncamına əsasən ETSN-ə Kür və Araz çaylarının sularından istifadə edən 100 yaşayış məntəqəsində 2007-ci ildə modul tipli su təmizləyici qurğuların quraşdırılmasına başlanması üçün 3000,0 min manat vəsait ayrılmışdır. Ayrılmış vəsait üzrə «Dövlət satınalmaları haqqında» Azərbaycan Respublikası Qanununa uyğun olaraq Satınalmalar üzrə Dövlət Agentliyinin razılıq məktubuna əsasən Türkiyənin “Arı Arıtma” şirkəti ilə müqavilə bağlanmışdır. 
Müqaviləyə əsasən 2007-ci ildə 8 rayonun (Yevlax, Zərdab, Kürdəmir, İmişli, Sabirabad, Saatlı, Salyan və Neftçala) 50 kəndində hər birinin gündəlik gücü 20-30 kub metr olan sutəmizləyici qurğular quraşdırılaraq istifadəyə verilmişdir. Beynəlxalq  standartlara cavab  verən modul tipli su təmizləyici qurğular 4000 metrdən çox boru kəmərləri vasitəsi ilə su mənbələrinə qoşulmuşdur. Bu kəndlərdə 170 km bölüşdürücü şəbəkə çəkilmiş, 404 supaylayıcı bulaq-məntəqələri tikilmişdir. Sutəmizləyici qurğu və bulaqların ətrafı hasarlanaraq abadlaşdırılmış, ağac və gül kolları əkilərək yaşıllaşdırılmışdır. Nəticədə 50 yaşayış məntəqəsinin  keyfiyyətli su təminatı məhdud olan 55 mindən çox əhali ekoloji cəhətdən təmiz içməli su ilə təmin olunmuşdur.

  Su təmizləyici qurğular İtaliya, ABŞ, Almaniya,  Belçika istehsalı olan avadanlıqlardan ibarətdir və Türkiyədə modulda komplektləşdirilmişdir. Bu qurğular Kür-Araz boyu istifadə olunan içməli suyu normadan 5-10 dəfə artıq fenollardan, 2-5 dəfə artıq neft və neft məhsullarından, sintetik-səthi aktiv və asılı maddələrdən, ağır metallardan, digər spesifik çirkləndiricilərdən, o cümlədən insan sağlamlığı üçün təhlükəli sayılan bir litr suda 95 000-ə  qədər olan bağırsaq çöplərindən təmizləyir.

Həmin Sərəncamın icrası üzrə işləri davam etmək məqsədi ilə Nazirlər Kabinetinin 2008–ci il 06 fevral tarixli 44 s nömrəli Sərəncamına əsasən “Ölkənin Kür-Araz boyu kəndlərinin əhalisinin təmiz içməli su ilə təmin edilməsi məqsədi ilə modul tipli sutəmizləyici sistemlərin quraşdırılması” üçün Azərbaycan Respublikasının 2008-ci il dövlət büdcəsindən Ekologiya və Təbii Sərvətlər Nazirliyinə 10 mln. manat vəsait ayrılmışdır. Modul tipli su təmizləyici sistemlərin quraşdırılması işlərinin satınalınması məqsədi ilə beynəlxalq səviyyədə açıq tender elan edilmiş, tenderin qalibi olan ən müasir “osmos” texnologiyası təklif etmiş Koreyanın “Hyundai” şirkəti ilə müqavilə imzalanmışdır.

Eyni zamanda, vaxta qənaət etmək məqsədi ilə Türkiyədən əlavə olaraq İtaliya, ABŞ, Almaniya, Belçika istehsalı olan avadanlıqlardan ibarət 3 qurğu alınmış və Ətraf mühitin mühafizəsi üzrə Dövlət Fondunun vəsaitləri hesabına İsraildən alınmış tamam yeni texnologiyalı 2 qurğu təcili olaraq gətirilərək Saatlı, Sabirabad, Salyan və Neftçala rayonlarının 5 kəndində qurularaq istifadəyə verilmişdir.

Bununla da 2008-ci ildə daha 60 kənddə (vəsaitə qənaət hesabına əlavə 10 kənd də daxil olmaqla) 140 min əhali keyfiyyətli içməli su ilə təmin olunmuşdur. 60 kənddə hər birinin gündəlik gücü 20-100 kub metr olan  sutəmizləyici qurğular qurulmuş, 270 km bölüşdürücü şəbəkə çəkilmiş, 696 supaylayıcı bulaq-məntəqələri tikilmiş, abadlaşdırma işləri aparılmışdır. 

Eyni zamanda, ölkənin keyfiyyətli içməli su ilə bağlı problemləri olan digər yaşayış məntəqələri barədə məlumatların hazırlanması barədə göstərişə müvafiq olaraq ictimaiyyətlə keçirilmiş görüşlər və əhali ilə aparılmış müzakirələr nəticəsində Naxçıvan MR-nın yaşayış məntəqələri də daxil olmaqla əlavə olaraq əhalinin ümumi sayı 541 min nəfər olan daha 357 kənddə içməli suyun keyfiyyətinin aşağı olduğu müəyyənləşdirilmişdir. 

Bundan sonra Respublika Prezidentinin 20 noyabr 2008-ci il tarixli 59 nömrəli Sərəncamına əsasən ETSN-ə daha 200 kəndin təmiz su ilə təmin edilməsi tapşırılmış və bu işlərə 2008-ci ildə başlanılması üçün 2 mln manat ayrılmışdır və sərəncamda tədbirin həyata keçirilməsi üçün tələb olunan əlavə vəsaitin 2009-cu ilin dövlət büdcəsində nəzərdə tutulacaq dövlət əsaslı vəsait qoyuluşu xərclərinin bölgüsü zamanı nəzərə almaq barədə tapşırıq verilmişdir. 
Bu işlərə 2008-ci ildə başlanılması üçün ayrılmış 2 mln. manat vəsait hesabına 12 kənddə hər birinin gündəlik gücü 20-90 kub metr olan sutəmizləyici qurğular qurulmuş, 93 km bölüşdürücü şəbəkə çəkilmiş, 166 supaylayıcı bulaq-məntəqələri tikilmiş, abadlaşdırma işləri aparılmışdır. Nəticədə 29 min əhali keyfiyyətli içməli su ilə təmin olunmuşdur.
Bununla da 2007-2008-ci illər ərzində (Naxçıvan MR-nın yaşayış məntəqələri də daxil olmaqla) ayrılmış vəsait hesabına ümumilikdə 12 rayonun 122 kəndində modul tipli sutəmizləyici qurğular quraşdırılmış, 533 km bölüşdürücü şəbəkə çəkilmiş, 1300 supaylayıcı məntəqə tikilmiş, nəticədə 224 min insan Ümumdünya Səhiyyə Təşkilatının standartlarına cavab verən içməli su ilə təmin olunmuşdur.
 Qeyd olunmalıdır ki, Nazirliyin əməkdaşları tərəfindən aparılan təhlillərə əsasən müəyyən edilmişdir ki, Nazirlik tərəfindən seçilən şirkətlərin təklif etdikləri modul tipli qurğular respublikanın digər qurumları tərəfindən və MDB məkanında by məqsədlə quraşdırılan qurğularla müqayisədə iqtisadi baxımdan ən sərfəli, keyfiyyətli və ucuz qiymətə başa gələn müasir texnologiyalara əsaslanır.
Ekologiya və Təbii Sərvətlər Nazirliyi tərəfindən  “Magistral avtomobil yollarının mühafizə zolaqlarının yaşıllaşdırılması” 
üzrə görülmüş işlər barədə

Azərbaycan Respublikasında magistral avtomobil yollarının tikintisi, bərpası və yenidən qurulması istiqamətində mühüm tədbirlər həyata keçirilir. Bu yolların istismarında onların mühafizə zolaqlarının yaşıllaşdırılması xüsusi əhəmiyyət kəsb edir. Yolların mühafizə zolaqlarının yaşıllaşdırılması ilə onların külək və su erroziyasından mühafizəsi, ətraf mühitin sağlamlaşdırılması və avtomobil yollarının estetik görnüşünün yaxşılaşdırılmasını təmin edəcəkdir.

Hər bir bölgənin coğrafi şəraitini və iqlim xüsusiyyətlərini nəzərə alaraq avtomobil yollarının mühafizə zolaqlarının yaşıllaşdırılması üçün müvafiq əkin materiallarının seçilməsi, alınması və əkilməsi həyata keçirilmişdir.

  Azərbaycan Respublikasının Prezidentinin “Magistral avtomobil yollarının mühafizə zolaqlarının yaşıllaşdırılması haqqında”  30 oktyabr 2007-ci il tarixli 2471 saylı Sərəncamına əsasən  Ekologiya və Təbii Sərvətlər Nazirliyinə 3.5 mln manat vəsait ayrılmışdır.

 Sərəncamın icrası ilə əlaqədar, Bakı-Ələt-Hacıqabul magistral avtomobil yolunun Atbulaq-Hacıqabul hissəsinin mühafizə zolaqlarının (28 km) yaşıllaşdırılması üçün Ekologiya və Təbii Sərvətlər Nazirliyində dekorativ ağacların alınması və “damcı üsulu” ilə suvarma sisteminin qurulması ücün müvafiq qaydada tenderlər keçirilmişdir. Tenderdə qalib gəlmiş Bolqarıstan Respublikasının “Formula-Stil” firması və İsrail-Azərbaycan birgə “Semari MMC” Şirkəti ilə müqavilələr bağlanmışdır. “Damcı üsulu” ilə suvarma sisteminin yaradılması üçün “Semari MMC” Şirkətinə müqavilə əsasında 2.7 mln manat (ondan 412.0 min manat ƏDV), dekorativ ağac və kolların alınıb Respublikaya gətirilməsi üçün “Formula-Stil” firmasına müqavilə əsasında 779.0 min manat (ondan 236.0 min manat ƏDV və gömrük rüsumu) vəsait ödənilmişdir.

 Bundan başqa ərazidə aparılan torpaq hazırlığı işləri, 102 ha ərazinin hamarlanması, şumlanması, 172 min ədəd (o cümlədən 22,6 min ədəd Bolqarıstandan gətirilmiş dekorativ ağac və kollar istisna olmaqla) ağac və kol cinslərinin əkilməsi və hər birinin dibinə taxta dirəklərin vurularaq bərkidilməsi, ağac və kolların diblərinə 20,0 min kub metrə qədər münbit torpaq, qum və üzvü gübrənin daşınıb verilməsi, 36 km uzunluğunda mühafizə kanallarının qazılması, 6,0 min kub metr su anbarının qurulması, 600 metr məsafədən elektrik xəttinin cəkilməsi, transformatorun qoyulması, eləcə də əkindən sonra suvarma sistemi istismara verilənə qədər bir vegetasiya müddətində ağac və kolların maşınlarla suvarılması Ekologiya və Təbii Sərvətlər Nazirliyi tərəfindən həyata kecirilmişdir. Bu işlərin dəyəri 6500,0 min manat təşkil edir və vəsait Nazirliyə ödənilməmişdir.

          Respublika Prezidentinin tapşırığına əsasən Zığ - Hava Limanı magistral avtomobil  yolu ətrafinın yaşıllaşdırılması  üçün  8043,0 min manat vəsait ayrılmışdır. Bu vəsaitdən ƏDV və rüsumlara 1700.0 min manat xərclənmişdir. Qalan  vəsait hesabına 26 ədəd müxtəlif markalı xüsusi təyinatlı ağır texnika alınmış, yaşıllıqların suvarılması üçün suvarma şəbəkəsi qurulmuşdur. Torpağın ağır gillicəli, su keçirmə qabiliyyəti aşağı olduğundan təkrar şoranlaşmanın yaranmamasını nəzərə alaraq daha bol su ilə suvarılması zərurəti yarandığından damcılı suvarma sistemi qurulmamışdır. Ərazinin 28 km uzunluğunda  ana xətt, 38 km uzunluğunda paylayıcı xəttlər çəkilmiş, 1000 kub metr tutumu olan su anbarı tikilmiş, 10 ədəd artezian quyuları qazılmış, 1 km məsafədən elektrik xətti çəkilmiş, transformator qurulmuş, nasosxana tikilmişdir. 196 ha ərazinin 144 ha-da 386.0 min kub metr torpaq hamarlama işləri aparılmış, 12,0 min kub metr münbit torpaq və üzvi gübrələrin daşınması işləri həyata keçirilmiş, ərazidəki 3.75 km uzunluğunda köhnə kanal 155.1 min kub metr torpaqla doldurulmuş, 14.8 km uzunluğunda yeni drenaj-mühafizə kanalı çəkilmişdir. Xüsusi texnika ilə 10 ha-lıq ərazidən neft məhsulları ilə çirklənmiş torpaqlar kənara daşınmış, 36,0 min kub metr torpaq daşınaraq 14 ha bataqlıq ərazi yararlı hala salınmışdır.

          Eyni zamanda 196 ha ərazidə 232.9 min ədəd müxtəlif cinslərdən ibarət o, cümlədən 40 min ədəddən artıq İspaniyadan alınmış zeytun tingləri, 190 mindən artıq zeytun, şam, sərv, nar, badam, üzüm tingləri respublika daxilindən alınaraq əkilmişdir.

          Hazırda həmin ərazilərdə becərmə işləri davam etdirilir.     
